
Юрий Васильевич Потапов – Саргын 

Аҕабар  

 Аҕам Потапов Василий Васильевич сырдык кэриэһигэр 

Аҕаа, билигин эн, 

Түүн тугу гынаҕын? 

Сыттыккар ый түһэн 

Утуйа сыттаҕыҥ. 

     Оттон бу эн уолуҥ 

     Хоһооммун айабын,  

     Туһугар син үлэм, 

     Толкуйдуу сатыыбын. 

Киһиргээн эттим дуу, 

Толкуйум тиийбэтэ 

Хоһуйар уран тыл 

Кыһыытыан,бүппүтэ. 

     Чэ, аҕаа, мөҕүмэ, 

     Хоһооммун сөҕүмэ, 

     Дөбөҥ ээ эттэххэ, 

     Кыаҕым суох элбэххэ. 

Олус да баҕардым 

Кырдьыбат буолуоххун, 

Кырыаҕын илбинэн 

Киэр эһэн иһиэххин. 

1965 с., алтынньы 8 күнэ., БПУ 

 

 

 

 

 

 

 

 

 

 

 

 

 

 

 



Арай дьикти биир түгэн 

 

Аҕаа, аҕам барахсан 

Ахтан, үөрэн, көһүтэн, 

Арай дьикти биир түгэн 

Киирдин дьиэбэр мичээрэн. 

     Сиэннэргиттэн соһуйан, 

     Кыламанын сиигирэн, 

     Эһээ дэтэн дуоһуйан, 

     Таалан туруох этиҥ эн. 

Былыр аҕам барахсан 

Биирдэ этэн турардаах: 

“Уолум миигин салгыахтаах, 

Үйэм миэнэ уһуохтаах. 

     Түһээн торҕо бруолаах 

     Оһохпуттан кыым тахсар, 

     Ити олох буолуохтаах, 

     Дьоллоох баҕам туоулуохтаах”. 

Түүлүҥ – битиҥ олоххо 

Оҕо буолан чуопчаарда, 

Оттон барбыт оһоҕуҥ 

Умуллубат кыымнанна. 

     Аҕаа, аҕам барахсан 

     Баҕа санааҥ алгыстаах, 

     Үөскүүр үйэҥ уһаата, 

     Тымыр – сыдьаан ууһаата. 

1985 с., тохсунньу 30 к., Арбын 

 

 

 

 

 

 

 

 

 

 

 

 



Аҕам аттара  

                     Үйэтин тухары сылгыттан арахсыбатах холкуос 

бастыҥ сылгыһыта,  

                  аҕам Потапов Василий Васильевич сырдык кэриэһигэр 

Дьөһөгөйтөн төрүттээх, 

Сүүрэр – көтөр аналлаах 

Аҕам талыы аттарын,  

Аҕам мааны аттарын 

Бүгүн көрөр курдукпун, 

Миинэн иһэр курдукпун. 

Аҕам мииммит аттарын, 

Ааттаах миҥэ бэртэрин 

Ахтан – санаан аастахха, 

Ааттаан – суоллаан аахтахха, 

Атахтара биллиэҕэ, 

Айаннара көстүөҕэ. 

Бүдүрүйбэт сүһүөхтээх,  

Тэмтэрийбэт тирэхтээх 

Аҕам ахсым Харата 

Кыайтарбакка чугуулаан, 

Үстүүр үүттээх күрүөнү 

Өрө көтөн кыырайда. 

Бэдьэҥэлиир кулун дьоруо, 

Халыһыйар хаамыы дьоруо, 

Сэгэлдьийэр сиэлии дьоруо, 

Субуруйар сүүрүк дьоруо, 

Ааҕан сиппэт элбэх дьоруо 

Аҕам аллаах Бороҥо 

Атаралаан – төкөөлөөн 

Дайан көтөн истэҕэ. 

Таныылара тартаҥнаан,  

Көмөгөйө күндээрэн, 

Кулгаахтара чөрбөҥнөөн, 

Чэпчэкитик дугунан, 

Долгун сиэлэ сыыйыллан, 

Кутуруга субуллан 

Сурчаан сиэллэ – тиэтэйдэ, 

Кэрэтийдэ – киэркэйдэ. 

Маннык ааттаах миҥэлэр, 

Бастыҥ мааны көлөлөр 

Унньуктаахтык айаннаан, 

Үйэлэри уҥуордаан, 

Өбүгэни удьуордаан 

Өлөн – сүтэн бүппэккэ 

Үөскүү – үксүү турдуннар, 

Сыһыы ахсын сүүрдүннэр. 

1996 с., бэс ыйын 8 к., Арбын 

 

 

 



Аҕабар 

Үөрэххэ – билиигэ кытыаран, 

Соҕотох оҕоҕун атааран, 

Сүүспүттэн сыллаабыт түгэҥҥин 

Мин олох умнубат эбиппин. 

     Оҕоҕор дьол – соргу көрдөһөн 

     Алгыскын эн миэхэ эппитиҥ, 

     Билии киэҥ аартыгар киллэрэн 

     Сүбэлии – үөрэтэ хаалбытыҥ. 

Аҕаккаам, ол ааспыт күннэри 

Ама, эн умнубут үһүгүөн, 

Билигин үлэһит уолгуттан 

Тут эрэ эҕэрдэм тылларын. 

     Үчүгэй да этэ эн уустук 

     Кэпсээҥҥин кэрэтик истэрим, 

     Сөрүүн чэй, чөчөгөй үүт курдук 

     Утатан уймахтыы иһэрим. 

Билигин эн эмиэ мин курдук 

Санааҕын сааһылаан эрдэҕиҥ, 

Түүн – күнүс ахтылҕан оҥостон 

Бүтэйдии бүөм санаан үөрдэҕиҥ. 

     Сиэннэргин көрөөрү ыксааҥҥын 

     Кыралаан кыһыйан ылаҕын, 

     Кэргэнэ суох уолгун сэмэлээн 

     Дьон суоҕар мөҕүттэр буолаҕын. 

Аҕаккаам, сүрдээҕин аҕынным 

Эйигин кытары буолуохпун, 

Саатар, биир кылгас түүн бараммын 

Хоонньугар сытаммын кууһуохпун. 

1968 с., олунньу 3 к., Искра 

 

 

 

 

 

 

 

 



Аҕам оҕонньор 

Долгун солко сайыҥҥа, 

Абылаҥ наҕылга 

Сыһыыга – хонууга 

Дьэргэлгэн түстэҕэ. 

     Иһирэх сиккиэргэ 

     Дуоһуйа тыыннарбын, 

     Аларга – тыаларга 

     Дьаарбайан хаамтарбын. 

Мин аҕам олоҕор, 

Өбүгэм өтөҕөр 

Аҥаатта долгуйа 

Айылҕам ситтэҕэ. 

     Күөх ача тулалаах  

     Күөнэхтээх күөлүгэр 

     Мин аҕам мас тыылаах 

     Илимнээн эрдэҕэ. 

Ол дьикти түгэҥҥэ 

Киниэхэ тиийдэрбин, 

Сүөгэйдээх сөрүүҥҥэ 

Итии чэй истэрбин. 

     Мин аҕам олоҕор, 

     Өбүгэм өтөҕөр 

     Аҥаатта долгуйа 

     Айылҕам ситтэҕэ. 

Төрөөбүт дойдум эн 

Мэлдьитин күөх сааскын, 

Мин истиҥ иэйиибэр 

Кэхтибэт сибэкким. 

     Сотуллан, умнуллан 

     Сүрэхтэн сүппэккин, 

     Бу кэмчи үйэбэр 

     Тапталым бүппэккин. 

Мин аҕам олоҕор, 

Өбүгэм өтөҕөр 

Аҥаатта долгуйа 

Айылҕам ситтэҕэ. 

1984 с., сэтинньи 26 к., Арбын 

 

 


